
ҚАЗАҚСТАННЫҢ БОЛАШАҒЫ ЖӘНЕ ҰЛТТЫҚ ЕРЕКШЕЛІК

Әбділдина Х.С.

Қазіргі замандағы интеграция және жаһандастыру үдерістері қоғамның
барлық салаларына өз әсерін тигізуде. Адамзат қауымы экономикалық, саяси,
рухани байланыстары мен қатынастарының интенсивті дамуына байланысты
пайда болған күрделі, әрі әртүрлі қарама-қайшылықтармен бірге жаңа сапалы
жағдайға өтіп келеді. Қоғамдық және этностық өзіндік сана түрлерінің дамуы
және бейімделуі күрделі жағдайда өтуде, ол ұлттық шек пен адамзаттық шек
айналасында жүруде. Бұл жағдайда халықтың жалпы рухани көңіл-күйін,
ойлау сипатын, бір сөзбен айтқанда менталитетін түсіну және білу маңызды
мәнге ие.

Соңғы жылдардағы әлеуметтік дамудың нәтижесі көрсетіп отырғандай,
ғылымда, мәдениетте және әсіресе мемлекеттік, қоғамдық-саяси тәжірибеде
ментальдық мәселесі, полиэтникалық қоғамдастықтардың өзіндік ұйымдасуы
барысында ерекше назарға ілінуде.

Қоғамдық және саяси қарым-қатынастардағы ұлттық ментальдықтың
ерекшелігін ескеру социумдар мен этностардың бейімделу жетістігіне де
жағдай жасай алады.

Қазақстандағы өмір сүру тәсілдерінде, оның ішінде қоғамдастықтардың
тәртібі мен іс-әрекетіндегі әлеуметтік ілгерушіліктерде кейде этникалық
және ұлттық ерекшеліктер кездесіп жатады. Бұл дегеніміз
қоғамдастықтардың өзіндік ерекше менталитетімен анықталады деген сөз.
Кейбір жағдайларда менталитеттің маңыздылығын түсіну үстіртін, уақытша
сипатта болып жатса, оның түбегейлі зерттелуі әлі теориялық деңгейде ғана
жүзеге асырылуда.

Қазіргі таңда ментальдық табиғатын білу, оны қоғамның әлеуметтік-
экономикалық болжам жасау үдерісінде ескеру, ментальдықтың әртүрлілігіне
байланысты этноұлттық қарым-қатынастардағы жағымсыз жағдайларды
реттеуді үйрену – қоғамның дамуындағы қажеттілік пен нақтылық болып
табылады.

Адам, адамзат, ұлт бірегейлігі мен қазіргі саясаттың көтеріп отырған
мәселелері бірінші кезекте қоғамның болашағы жастарды - әлеуметтік топ
ретінде зерттеуге және осы зерттеуіміздегі философиялық парадигмалардың
жаңаруын қажет етуде. Себебі, ұлттың өз болмысын тануға тырысуы, өзінің
бет-бейнесін айқындау жолындағы ізденістер мен талпыныстар ұлттың
«рухани имунитетінің» әлсірегенін, оның тоқтаусыз жүріп жатқан сыртқы
ағымдар мен ықпалдарға төтеп бере алмайтынын аңғартуда. Қазақ халқы
даму жолында екі мәселені бірдей шешуге мәжбүр болып отыр. Біріншісі -
өзінің ішкі бірегейлігін анықтау, сақтау, дамыту болса, екіншісі -



өркениеттілікке бағыт ұстай отырып, өзінің ментальдық болмысын жаңа ізгі
құндылықтармен сусындату болып табылады.


